   Тел бәйгесе.
Исәнмесез, кадерле дуслар. “Иң татлы тел- туган тел, анам сөйләп торган тел”- ди халык.Менә шушы татлы туган телнең серләренә, матурлыгына, байлыгына тагын бер тапкыр ышаныр өчен без сезнең белән “Тел бәйгесе”нә җыелдык.Бүген сез үзегезнең тапкыр, шаян, зирәк икәнегезне күрсәтергә тиеш буласыз.
Ике команда чакырыла.Тамашачылар игътибар белән күзәтә, үзләрен әдәпле тота.Шулай итеп, ике команда тотыныр ярышырга, һәр ике як бер – берсеннән теләмәс калышырга.
Тел бәйгесен “Туган тел” шигыреннән башка күз алдына китереп булмый. Шуңа күрә беренче конкурсны без Г.Тукайның үзенең туган телен хөрмәт итүе турында язган сүзләре белән башлап җибәрик. Беренче команда 1нче юлны, икенче команда 2нче юлны әйтә һәм шулай дәвам итәбез.
Без сезнең белән килешләрне өйрәндек.Килеш кушымчаларының сүзләрне бер-берсенә бәйләүдә катнашканын беләбез.Хәзер сез тел сүзен килеш кушымчалары белән бәйләп кечкенә хикәя килеп чыгарлык итеп җөмләләр төзергә тиеш буласыз.Ныграк аңлашылсын өчен мисал китерәм. 
Әнә урман күренә. Урманның үз матурлыгы бар. Без урманга килеп җиттек. Урманны чүп-чарлардан чистарттык. Урманнан чыгуга, яңгыр ява башлады. Урманда саф һава сулап, рәхәтләнеп ял иттек.

Логариф чишәбез.
1.Бу сүз “бөтен” килеш мичтән табаны чыгара торган коралны белдерә.Шул сүзнең алдыннан да, артыннан да берәр хәрефен кыскартсаң, ул урманда үсә торган үсемлекне белдерә; әгәр тагын бер алдагы хәрефен алсаң “карый” сүзенең синонимы барлыкка килеп, тагын да алдан бер хәрефен төшереп калдырсаң, су хәрәкәтен белдерә торган сүз килеп чыгар. Ул нинди сүз? (табагач)
2. “Бөтен” килеш ул кар туздыра, арттан бер хәрефен алсаң, агач өйнең кысасы була, әгәр тагын бер хәрефен арттан алсаң кеше әйберенә тия торган кеше була, тагын берсен кыскартсаң, пар сүзенең синонимы була. (буран)
Шарада. 1. Бер кисәге тамырларда агып йөри,
                   Икенчесе җир өстендә чабып йөри.
	Әгәр алар үз итсәләр берсе-берсен,
                    Өзә ала хәтта җирнең тарту көчен. (канат)
              2. Бер иҗеге торган су,
                  Икенчесе – бер чәчәк.
                  Икесен бергә кушсалар,
                 Аны һәр кыз киячәк. (күлмәк)
Мәкальне әйтеп бетер. Мәгънәсен аңлат.
1. Телләр белгән - ...
2. Теле барның - ...
3. Теле яманның - ...
4. Тел – күңел...
Нәрсә ул туган тел? Фикер алышу.

